
Հաշվի առնելով մշակութային ժառանգության պահպանման ոլորտում միջազգային համագործակցության ընդլայնման անհրաժեշտությունը, ինչպես նաև Ասիայի պետությունների միջև փորձի փոխանակման, մասնագիտական կարողությունների զարգացման, մշակութային ինքնության պահպանման և երկխոսության խթանման կարևորությունը՝ Հայաստանի Հանրապետությունը նախաձեռնել է «Ասիայում Մշակութային Ժառանգության Դաշինքին» (այսուհետ՝ ԱՄԺԴ) միանալը՝  ԱՄԺԴ կանոնադրության (այսուհետ՝ Կանոնադրություն) վավերացման կամ հաստատման ձևաչափով։
ԱՄԺԴ-ը ստեղծվել է Ասիայի երկրների նախաձեռնությամբ՝ հավասարության, կամավորության, փոխադարձ հարգանքի և շահավետության սկզբունքների հիման վրա՝ որպես միջկառավարական կազմակերպություն, որի առաքելությունն է Ասիայի մշակութային ժառանգության պահպանման կարողությունների ամրապնդումը, ժառանգության և տնտեսական, սոցիալական, մշակութային ու բնապահպանական զարգացումների միջև ներդաշնակության ապահովումը, ժողովուրդների միջև կապերի խորացումն ու քաղաքակրթական արժեքների փոխանցումը։
ԱՄԺԴ անդամակցության միջոցով հնարավոր կլինի՝
1. ներգրավվել տարածաշրջանային և երկկողմ հուշարձանների պահպանման ծրագրերում,
2. մասնակցել մասնագիտական վերապատրաստումներին և փորձի փոխանակման հարթակներին,
3. ներկայացնել և տարածել հայկական մշակութային ժառանգությունը միջազգային հարթակներում,
4. աջակցություն ստանալ ժառանգության թվայնացման, պահպանման և վերականգնման նախագծերի իրականացման համար,
5. ամրապնդել մշակութային դիվանագիտության գործիքակազմը՝ Ասիայում Հայաստանի դրական կերպարի ձևավորման համար։
ԱՄԺԴ անդամությունը չի ենթադրում պարտադիր ֆինանսական վճարումներ, իսկ դիտորդ անդամի կարգավիճակով հնարավոր է մասնակցել բոլոր հիմնական գործընթացներին՝ առանց իրավական պարտավորությունների։
2024 թվականի հունիսի 19-ին կայացած՝ կազմակերպության Խորհրդի 2-րդ նիստի ընթացքում հաստատվել է կազմակերպության Կանոնադրության փոփոխությունը, մասնավորապես՝ փոփոխման է ենթարկվել կառույցի կարգավիճակը՝ վերածվելով միջազգային միջկառավարական կազմակերպության, Խորհրդի Նախագահի և անդամի ընտրության ժամկետն ու պարբերականությունը, Գլխավոր քարտուղարի նշանակման ժամկետը, ինչպես նաև հստակեցվել է Քարտուղարության տեղակայման հասցեն:
Կանոնադրությունում կատարվել են հետևյալ փոփոխությունները՝
1. Հոդված 2-ում՝ «համագործակցության մեխանիզմ» բառերը փոփոխվել են «կազմակերպություն» բառով:
2. Հոդված 22-ում՝ «երկու» բառը փոփոխվել է «չորս» բառով:
3. Հոդված 23-ում՝ «երկու» բառը փոփոխվել է «չորս» բառով:
4. Հոդված 25-ում՝ «երկու» բառերը փոփոխվել են «չորս» բառերով:
5. Հոդված 27-ում՝ «երկու» բառը փոփոխվել է «չորս» բառով:
6. Հոդված 29-ում՝ «աշխատավայր» բառից հետո լրացվել են «(հասցե՝ Չինաստան, Պեկին, Սիհայանգ թաղամաս, Արևելյան Բեյսիուան պողոտա, Ջիաույան փողոց թիվ 2)» բառերը:    
Վերոգրյալը համապատասխանում է ՀՀ կառավարության 2021-2026թթ. գործունեության ծրագրի այն դրույթներին, որոնք միտված են Հայաստանի մշակույթի միջազգային ճանաչման խթանմանը, հանրային դիվանագիտության ուժեղացմանը, ինչպես նաև ՀՀ մշակույթի ոլորտում միջազգային գործընկերության ընդլայնմանն ու խորացմանը։ Նշվածը համահունչ է ՀՀ մշակույթի պահպանության, զարգացման և հանրահռչակման ռազմավարությանը, մասնավորապես՝ արտաքին հարաբերություններում փոխշահավետ համագործակցության և միջազգային ցանցերում ներգրավվածության կարևորությանը։
[bookmark: _GoBack]Հաշվի առնելով վերը նշվածը՝ ՀՀ կրթության, գիտության, մշակույթի և սպորտի նախարարությունը նպատակահարմար է համարում «Ասիայում մշակութային ժառանգության դաշինքի» կանոնադրության վավերացումը կամ հաստատումը:

